
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
এসো, পরীক্ষা প্রার্থনীয়



এসো, এখানে দিবস-রজনী সুলভে গুনে দেখা হবে

সব কিছু: জাতকের রিষ্টি ভৌমদোষ কোষ্ঠকাঠিন্য ইত্যাদি থেকে

কী করে অতিসহজেই রক্ষা পাওয়া যায়



অষ্টধাতু দিয়ে গড়া অঙ্গুরীয় ব্যর্থ প্রেমে অতি মহৌষধ

দুঃখ-শঙ্কা লজ্জা-ভয় ছেড়ে এসো, আজব তাজ্জব সার্কাসের রিঙে

পিয়ারী লালের খেলা দেখে যাও ভদ্রমহোদয় মহোদয়গণ



সর্বমঙ্গলাকবচ পরে দ্যাখো বাবু ও বিবিরা, তোমাদের

শত্রুনাশ হবে, বাপ-বাপ-করে ছুটে আসবে সুখ ও সমৃদ্ধি

পাড়ার মাস্তান তোমাদের দেখে পোষা কুকুরের মতো লেজ নাড়বে



এসো, এখানে দিবস-রজনী সুলভে  গেঁথে দেয়া হবে স্বপ্ন

লকেটের মতো: তু তু করে ডেকে  বাসি রুটি ছুঁড়ে দিয়ে দ্যাখো

লেজ নেড়ে মিহিসুরে ঘেউ ঘেউ করছে বাবুদের বুল-ডগ



এসো, উত্তম যোটক হবে খচ্চরে-শেয়ালে, অব্যর্থ মাদুলি নিয়ে

কুঁজো চিৎ হয়ে দেখবে মেঘের তরীরা যায় ভেসে যায় কোন্ গগনে

দশ প্রহরণ হাতে মা জননী ছুটে আসবে শেয়ার ও ডিভিডেণ্ড নিয়ে



শুধু হাত পেতে দ্যাখো, এসো দিবস রজনী, সখা ও সখীরা,

পরীক্ষা প্রার্থনীয়

					বিষয়শ্রেণী: 	মুদ্রণ সংশোধন করা হয়েছে




				

			
			
		

		
			

		 এই পাতা শেষ সম্পাদিত হয়েছে ১৪:৪২টার সময়, ১২ এপ্রিল ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

